Тема :  Сугыш урлаган балачак
Максат:  Укучыларда өлкән буын кешеләренә хөрмәт тәрбияләү, алар белән горурлану хисләре уяту, Өлкән буын белән яшь буын арасында бәйләнешне ныгыту;

Бөек Җиңү һәм сугыш турында белемнәрне арттыру, гражданлык һәм патриотик хисләр, туган җиргә, милләткә карата мәрхәмәтлелек, горурлык хисләре тәрбияләү.

Җиһазлау: презентацияләр , укучыларның язмалары.

Дәрес барышы.

(Түбәндәге сүзләр талгын көй астында укыла.)

        Исәнмесез укучылар hәм килгән кунаклар. Мин сезгә дә,  безгә дә - гомумән барыбызга да  якты кояшлы көннәр hәм уңыш телим.  Бүген безнең сыйныфтан тыш чарабыз сугыш чоры балаларына багышлана. Вакыт яраларны төзәтә, диләр.Ә аларның яралары нигәдер төзәлми….

        Әлеге дәресне үзе дә сугыш чоры баласы булган Рәшит Гәрәй шигыре белән башлап җибәрәсем килә.

Сугыш чыккан көнне хәтерлим мин,

Бүгенгедәй ачык хәтерлим.

Күзе яшьле, hаман көлеп торган

Йөзе кырыс иде әтинең.

 Кайсыбызны кочып йокласын ул,

Ничек дүрткә бүлсен бер төнне?!

Әй, син,тормыш, нигә гел-гел шулай

Аямыйсың икән беркемне?

Төшендәме күреп уянды ул

Олаучылар атлар җиккәнне:

«Балаларым»- диде, бүтән бер сүз

Әйтер өчен көче җитмәде.

Кабатлады микән аерылганда:

«Балаларым, боек булмагыз…»

Ә калганын авыл башындагы 

Ялгыз каеннардан сорагыз.

Р.Гәрәй
Укытучы:

         Сугыш чоры балаларының язмышы сугыш уты белән үрелгән.Сугыш... Нинди шомлы һәм авыр сүз бу! Ул ничә миллион кешенең гомерен өзгән, күпме баланы ятим иткән, аналарны тол калдырган. Сугыш...

         Меңәрләгән шәһәрләрне җимергән, җир йөзендә гөрләп торган авылларны юкка чыгарган, шау чәчәккә күмелгән бакчалар янып көлгә әйләнгән.
          Укучылар, сез сугыш турында ниләр беләсез?
1нче укучы.   
                 Сугыш ул- бик куркыныч нәрсә,

                 Кан ул, ут ул, үлем, яралар.

                 Күз яшьләре, кайгы, ачлык,

                 Тол аналар, ятим балалар.
2 нче укучы.  
                 Сугыш...

                 Шушы сүздән хәтта алмагачлар

                 Уйчанланып калды ул көнне.

                 Яшь бөреләр хәтта чиркангандай

                 Калтыранып куйды ул көнне. 
3  нче укучы.

Ул елларны ничек онытасың,

Ил язмышы кылыч йөзендә.

Ир-егетләр китте яу кырына,

Алып көче тоеп үзендә.

Ирләр китте, кызлар елап калды.

Шаулап калды иген өлгереп.
Макарова Юлия “Военное танго”
4 нче укучы.

Басу капкасына чаклы озата барды,

Яше-карты –барсы өзелеп.

Ирләр китте, кызлар елап калды,

Елап калды күпме хатыннар.

Туйда кигән күлмәкләре калды,

Күпме бала калды, күпме ятимнәр.
 5 нче укучы.
Сугыш чоры балалары 
Офыкларга тулды кара төтен, 

Төсен алды төтен далаларның. 

Елга булып яше җиргә сеңде 

Сугыш чорындагы балаларның. 

Ил хәсрәте ирләр иңсәсендә, 

Ат чыдамый торган авыр хезмәт. 

Алтмыш тулмый җиргә иңә ирләр, 

Илгә рәнҗеп, күрми кадер-хөрмәт. 

6 нче укучы.
Хәтер төпкеленнән ачы язмыш, 

Сөрән сала авыл, калаларга. 

Уйчан йөзләр, әл дә моңсу күзләр 

Сугыш чорындагы балаларда. 
7 нчы укучы.

Әтиләре сугышып йөргән чакта,

Тәпи йөрер-йөрмәс бала-чага

Буразнада билчән утаган.

Илгә- икмәк, авыл үзе өчен

Көлчә салган алабутадан.

Бер бәләкәй көлтә ега алган

Ул елларның сугыш баласын.

Олылар күк күтәргән бит шулар

Ил хәсрәтен, Ватан нужасын.

Укытучы: Сугыш сүзен ишетүгә,күз алдына күпме балаларның бәхетенә явызларча кул сузган дәһшәтле көннәр килеп баса.”Әти” дип әйтергә тилмертте, аларның балачагын, киләчәккә өмет-хыялларын җимерде. Әткәй юклык гомер буе сиздерә: әрнү, сагынулар... Алар бүген дә әти рухы белән яши.
Петрова Лениза башкаруында җыр: “Күрәсем килә”
Сез күрәсез укучылар безгә кунак та килгән. Аның белән таныштырып үтәм.

          - Данилова Зинаида Васильевна - озак еллар авыл советында секретарь булып эшләгән.  Зина апа әтисен бер көн дә күреп кала алмаган, чөнки сугыш башланганда ул әле әнисенең карынында була.  Шуннан бирле ул hаман әтисен көтеп яши. Ул үзе дә күптән әби инде. Әби булса да әти сүзен әйтеп күрмәгән, ата назын татымаган. Сугыш беткәнгә дә 70 ел узып бара, әмма аның дәhшәте – көл булган шәhәр, авыллар өстендә, яу кырыннан кайтмый калган ир-егетләр , әти-бабалар каберлегендә. Аның сары сагышы әтисезләр йөзендә. Алар сугыш дигән ачы хәсрәтнең фаҗигасен туганнан ук тоеп, үз күзләре белән күреп, ачлык-ялангачлыкның ни икәнен татып үскән. Алар утлы елларда туган балалар. Шуңа күрә сабыр, нык  алар.
Сүзне кунагыбыз Зина апага бирәбез.
(Зинаида Васильевнаның чыгышы)
Укытучы: Ә хәзер үзегезне кызыксындырган сорауларыгызны бирегез.

Сез мәктәтә күп укый идегезме, дәресләр күп керә идеме?

Класста балалар күп идеме?

Сезнең бүгенге көндә бертуганнарыгыз исәнме.

Нәрсә белән яза идегез, дәфтәрләр кайдан алдыгыз.

Ул заманда сез ничек буш вакытны үткәрә идегез?

 Сугыш беткәнне хәтерлисезме?
Укытучы: Балалар, сезнең гаиләдән бу сугышта катнашкан кешеләр булган бит. Алар турында ниләр беләсез?
(Долматова Диана һәм Ильин Максим чыгышы. Алар үзләренең бабалары турында чыгыш ясый.)
         Сынаган аларны бу дөнья ! Утларына салып яндырса да, бозларына салып туңдырса да , сындырмаган, шөкер бу дөнья! Туйдырмаган ләкин бу дөнья!

         Ә бит сындырырдай итеп сынаган…
 Һәр өченче малай hәм кыз баланың әтисе, Ватанны фашизм коллыгыннан саклап, яу кырында ятып калган. Әлбәттә, бүген моны - ач  hәм  ятим калган балаларның ул чактагы хәлен аңлавы кыен.

          Шулай   сугыштан соң да аталы балалар ата- ананың тигез канаты астында  җылыга коенганда, алар  сыңар канат астында «әти» дип әйтергә тилмергән.   Япь-яшь килеш канатлары каерылган чибәр хатыннар солдат ирләренә булган мәхәббәтне гаҗәеп тугрылыкны соңгы сулышларынача саклаганнар. Аларны сагынып яшәгәннәр. Шул хисләрне балаларына да күчергәннәр. Сугыш чоры әниләре hәм сугыш чоры балалары – алар бүтән. Тормыш кыйммәтләрен алар башкача аңлый. Алар hаман көтеп яши. Рәхмәт сезгә Зинаида Василевна. Сезгә тыныч картлык, hәм тәүфыйклы оныклар телисем килә.

Тагын күп еллар безне дә,  якыннарыгызны да сөендереп яшәгез әле, яшәгез!

Гомерләребез сезнең дә, безнең дә озын булсын

                                     Имин булсын иде дөнья –йортыбыз,

                                     Беркайчан да сүнмәсеннәр иде

                                     Тәрәзәләрдә янган утыбыз.
(Килгән кунакка чәчәкләр тапшыру)

